
Kristachim Pattlavdaram, Bhorvanxeachim Yarekaram
Survatechim Utram: Pattlim thoddim vorsam, vhodda bhavartan ani prachitachea monan, ami Prachit Kallachea Poilea Aitarak, Bhavartachim Yatra, Goychea chear-ui konxeam thaun cholun ieun, Sankvalle porian korit aileanv. Hea-i vorsa he yatrent soglle bhoktin vantto gheunk amchi toyari chalu asa. ‘Bhorvanso amkam fottoina’ ho, hea gonvllik vorsacho vixoi monant dhorun, ami amche bhavartache yatrek vixoi vinchun kaddla to mhollear: Kristachim Pattlavdaram, Bhorvanxeachim Yatrekaram. Hoch vixoi monan dhorun hi yatra folladik zaunk, ho tersacho jhelo, ami toyar kela. Tantunt xitaben vantto gheun, ami he vhoddle yatrek toyar zaum-ia.
SONTOSACHE GUTT
Poilo Gutt: Aplea Putachi Avoi zaunk vinchun kaddlea mhonn, Dev Gabriel duta udexim, Ankvar Mariek kollit korta.
Devachem Utor: “Hanv tumkam mhojea kallza sarke gonvlli ditolom” (Jer. 3: 15).
Intesanv: Devacho xub-sondex aichea kallar soglle urben ani zotnaien porgotttunk amkam borea ani bhagevont gonvlleanchi goroz. Jezuchea kallza sarke gonvlli amkam favo kor mhonn hea khonddant magum-ia.

Dusro Gutt: Apli soiri Elizabeth gorbest asa mhonn khobor melltoch, Ankvar Maria tika bhett korunk veta, ani tichi seva korunk tiche-xim tin mhoine rauta.
Devachem Utor: “Ekamekachim bhav-bhoinnam koxim mogan jieyat” (Heb. 13: 1).
Intesanv: Aichea somazant bhav-bhoinnam modem, ixttam-soiream modem, torekvar karannank lagun, khoro mog unno zait veta. Jezuchim niz pattlavdaram koxim, mogache buniadir amchim kuttumbam bandun haddunk, Devacho adar hea khonddant magum-ia.

Tisro Gutt: Jezu Soddvonndar Belea xarant eka gorvanchea gottheant zolmak yeta.
Devachem Utor: “Vattsureank biradd diunk visrum nakat; oxem korun, thoddeam zonnamnim nokllo zaun Devacheam dutank aplea ghoranmnim gheun tancho poramos kelo (Heb. 13, 2-3).
Intesanv: Jezucho rupkar durboll bhavam bhoinnam sovem polleun, tanchi mogan seva korunk, ani tanchea jivitant sontos ani bhorvanso ut’pon korunk, Devachi kurpa soglleank hea khonddant magum-ia.

Chovto Gutt: Jezuk Dev-mondirant bhettoitat.
Devachem Utor: “Supurlea burgeank mhoje-xim ievunk diat kiteak sorgimchem raj tosleachench” (Mt. 19: 14).
Intesanv: Amchi avoi-bapui aplea bhurgeank sogllem sukh diunk vavurtanam, tankam Jezucheam totvam pormannem vaddounk tannim tokos gheunk, hea khonddant tanche pasot  magum-ia.
Panchvo ghutt: Bhurgo Jezu porbechea disa sanddlea uprant tin disamnim porto mellta.
Devachem utor: “Sogllim tumi koxtt kortat ani ojeachea bhara khal asat tim, Mhojê-xim ieiat ani Hanv tumkam somadhan kortolom” (Mt. 11: 28).
Intesanv: Surakxa, bhorvanso, vaur-dondo ani ek boro fuddar axetoleam stholantorik bhavam bhoinnank ami bore nodren polleunk, ani tankam goroz to adar-sohokar diun, tanchem ojem lhov korunk vavrunk, amkam kurpa ani uzvadd hea khonddant magum-ia.

UZVADDACHE GUTT
Poilo Ghutt: Jordan nodint Jezu snan gheta.
Devachem Utor: “Akhea sonvsarak vochat ani soglle rochnnnek Bori Khobor porgottat  (Mk. 16: 15).
Intesanv: Jezuche adnek pallo diun, hich Bori Khobor porgottunk aichea kallar, odik korun amchea desant, zaite koxtt ani unneponn bhogchem poddta. Osleam kalljidar mon’xank rakh ani sambhall mhonn, ani tancho boro vaur sufoll kor mhonn, hea khoddant magum-ia. 

Dusro Ghutt: Kana ganvant Jezuchi Ap-porgottnni.
Devachem Utor: “Kall bhorlo ani Devachem Raj lagim pavlam. Mon bodlat ani Bori Khobor sotmanat” (Mk 1, 15).
Intesanv: Bhorvanxeachim Yatrekaram koxim, hea vorsache bhavartache yatrent vantto gheunk toyar zatana, ami zonn-eklean, amcheach jivitacher ek dhanvti nodor bhonvddavun, goroz aslear ek borem kumsar korun, he yatrek ami toyar zaunk, amkam soglleank kurpa hea khonddant magum-ia.

Tisro Ghutt:  Devachea Rajaeachi porgottni 
Devachem Utor: “Mhojea lhanantlea-lhanam bhavam-bhoinnim modlea ekleak jem tumi kelem tem tumi mhakach kelem” (Mt 25: 40).
Intesanv: Ospitolant ani ier torekvar piddestank ilaz ditoleam ghoramni vavurtoleamni, aple seve-chakrentlean, piddestank ani zannteank bhorvanso diunk ani tanchi urben seva korunk, tankam favo ti kurpa hea khonddant magum-ia.
 
Chovto Ghutt: Jezuchem rupantor
Devachem Utor: “Jim sogllim Bapan mhaka dileat tanche modlea konnakuch Hanvem ibaddcho nhoi, punn nimannea disa tankam soglleank Hanvem novean jivont korchim” (Ju 6: 39). 
Intesanv: Mornnache tonnir asloleam bhavam-bhoinnamni, aplea nimannea vellar, niraxiponnachim sogllim chitnam ani torekvar tallnneo poisavun, mhoimevont zal’lea Jezucho uzvadd tannim onnbhovunk tanche pasot hea khonddant magum-ia. 

Panchvo Ghutt: Misache bhettechi sthapnni
Devachem Utor: “Tim dhormdutanche xikovnnek, bhavponnachea ektarak, unddeache moddnnek ani magnneak thir aslim” (D. I. 2, 42).
Intesanv: Poileam Kristanvanchi dekh gheun, ami amchem Kristi jivit manddun haddunk, ani disa-dispott’ttim povitrponnan vaddun vochunk, Devachi kurpa amkam soglleank hea khoddant magum-ia.




DUKHICHE GUTT
Poilo Gutt: Getsemanichea molleant Jezu rogot umeta.
Devachem Utor: “Xanti kortat tim subhagi: Dev tankam Aplim bhurgim mhonnttolo” (Mt.5:9)
Intesanv: Jea Desamni zuzamchim mollam uprasun niropradi lok koxttovtat, thoim, tanchea rajki fuddareamni, favo tim panvlam marun xanti-sovosthai haddunk vavrunk, tankam kherit kurpa, hea khonddant magum-ia. 

Dusro Gutt: Jezuk eka khambeak bandun Tacher jerbondd martat.
Devachem Utor: “Konnank poilo zaunchi khuxi aslear, to soglleam poros nimanno ani soglleancho chakor zauncho” (Mk. 9:35).
Intesanv: Amchea rajki fuddareamni, aple zobabdarecho boro upeog korun, porjeche niz sevok te zaunk, ani somazant nisurthiponnim vavrun, boreponn haddunk vavurtat, tankam tannim pattimbo diunk, tankam kherit uzvadd hea khonddant magum-ia. 

Tisro Gutt: Jezuchea mostokar kantteancho mukutt ghaltat.
Devachem Utor: “Sonvsar tumkam zollta zalear, tumkam zollche adim to Mhaka zoll’la mhonn zanno zaiat” (Jn. 15: 18).
Intesanv: Amchea Desachi ghottnna, zonn eka nagrikak, aplea dhormachem mekhlleponn dita. Hea pattlea thoddeam vorsamni, kristi dhormachea vangddeank, torekvar bhaxen, kosloch oprad nastana, sonschem poddta. Dhormachea nanvan, vad-vivad ani mara-mari kortoleanchim monam uzvaddaunk, ani somazant sodam togtoli xanti vosunk, hea khonddant magum-ia.

Chovto Gutt: Jezu khandar khuris gheun Kalvar dongor choddta
Devachem Utor: “Dekhun tumchea ek-eka kullantle xhanne ani onnbhov aslole budhvont monis mhoje mukhar haddat, ani hanv tankam tumche fuddari kortolom” (D. S. 1: 13).
Intesanv: Yeta tea vorsa, Lok Sobhecheo vechnnuko zauncheo asat. Desachea hita khatir vavurtolim borim, xikxit ani promannik mon’xam, nivddun ailear puro mhonn, hea khonddant  magum-ia. 

Panchvo Gutt: Dogam choram modem Jezuk khursar khillaitat
Devachem Utor: “Vaittak tujer zoit vhorunk dium naka, punn borem tem korun vaittak haroi” (Rom. 12: 21)
Intesanv: Amchea Goychem nisontton zata tem polleun, zaitim borea monanchim mon’xam amchem Goy sambhallunk fuddem sorleant. Osleam mon’xeank ami tenko diunk, ani amchem urlolem Goy sambhallunk ami sogllim nettan vavrunk hea khonnddant magum-ia.




HORKACHE GUTT
Poilo Ghutt: Somi Jezu Krist tisrea disa Aplech podven mel’leantlo jivont zata. 
Devachem Utor: “Sorvesporacho Atmo mhojer asa, kiteak Tannem mhaka obhixek kela; goribank bori khobor diunk” (Lk 4;18)
Intesanv: Ami sogllim Devachim bhurgim ani hakach lagon soglleank amkam Devache he rochnnecher eksarko odhikar asa. Kaim mon’xachea apsvartak lagon zaitim amchim bhav-bhoinnam goribsannent jietat ani dhumallo bhogta.  Tanche hok’k ani mullaveo gorzo tankam melloun diunk ami vaurunk amkam Devacho adar hea khonddant magum-ia.
Dusro Gutt: Somi Jezu Krist jivont zatoch challis disanim porzollit zaun sorgar choddta.
Devachem Utor: “Hanv vattsur koso ail’lom ani tumi Mhaka biradd dilem” (Mt 25, 35).
Intesanv: Amchim kitlich bhav-bhoinnam kaim karannak lagun dusream gavamni ani Desamni xipoddlolim asat. Tankam te-te suvater aplem jivit bore bhaxen jieunk favo teo sovloteo mell’lear puro mhonn, hea khonddant magum-ia.
Tisro Ghutt: Somi Jezu Kristachea jivontponnahcea pon’nasvea disa, Povitr Atmo, Mariecher ani Apostlancher denvta. 
Devachem Utor: “Hanv Bondkhonnint aslom ani tumi mhaka bhett dili” (Mt 25: 36).
Intesanv: Sonvsarant zaitim amchim bhavam bhoinnam aple chukik lagun bondkhond sonstat, Punn ier zaiteank kaim chuk nastana hi sojea bhogunk poddtta. Osleam mon’xamni Devacher patieun jieunk ani ami tankam kikont korinastana, ghoddta te porim, hea bhavam bhoinnank bhorvanso diunk, hea khonddant amkam kurpa magum-ia.
Chovto Ghutt: Ankvar Mariechea mornna uprant sobar vosamnim tika kuddi-otmea soit sorgar vheli. 
Devachem Utor: “Sorvespor porkeank rakta ani vidvank samballta”  (Stotr 146:9).
Intesanv: Aiz sobar bhurgim avoi-bapui tanchea jivitant nastanam, onath zaun eksurim konventant, sonvsthanim vo soiream-daiream vangdda jietat. Toxench sobar kazari bhailanche ghorkar hea sonvsarant somplea uprant, tim eksurim zaun, trasank ani koxttank fuddo kortat. Devan tanchi rakhonn korunk, ani ami somazant tankam manan lekhun, tanche sovem udar zaunk, Devachi kurpa hea khonnddant magum-ia .
Panchvo Ghutt: Tri-ek Dev, Ankvar Mariechea mostokar mukutt ghalun, tika sorga-sonvsarachi Ranni korta.
Devachem Utor: “Bhieum naka kiteak hanv tujea sangata asa” (Stotr 41: 10).
Intesanv: Ami sogllim Devachim rochnna, ani dor ekleak hea sonvsarant man ani respet favo. Zaite pavttim amchea “divyang” (persons with disabilities) bhavam bhoinnank, tanchea heam osoktayank lagun, ami favo to man diunk visortanv, tankam bhairaun tanche koddsun pois ravtanv. Oslem chintop ani vagop ami soddun, tancho dorzo rakhun dovrunk, hea khonddant soglleak uzvadd magum-ia

Xevotttachem Magnnem: Deva, Tujea ekleach Putan, aplea jivita, mornna, bhovxik jivita ani punorjivontponna vorvim amkam sasnnachea sukhacho mukutt zoddlo. Bhagevont Ankvar Marieche, bhov Povitr Ruzaiche gutt ami niall’leat. Tantunt attaplolem asa tachi dekh gheum-xi ani bhasail’lem asa tem amkam mello-xem kor. Krista amchea Somia vorvim. Amen. 

